
Gayatri Upadesha

ગાયત્ર્યુપદેશઃ

ઋષય ઊચુઃ ।
કથં ગોપીપતેર્ભવ્યા ગાયત્રી ગૃહ્યતે જનૈઃ ।
કિં  કાર્યં તૈસ્તદાખ્યાહિ તથા નામસહસ્રકમ્ ॥ ૧॥
શ્રીશાણ્ડિલ્ય ઉવાચ ।
વર્ણાશ્રમાચારવતા પુરુષેણ પરઃ પુમાન્ ।
આરાધ્યતે તદા સદ્યઃ પ્રસીદતિ ન ચાન્યથા ॥ ૨॥
બ્રહ્મચારી ગૃહી વાનપ્રસ્થો યતિવરસ્તથા ।
ચત્વાર આશ્રમાશ્ચૈતે બ્રાહ્મણસ્યૈવ સમ્મતાઃ ॥ ૩॥
રાજન્યસ્ય ત્રયશ્ચાદ્યા વિશો દ્વૌ ચ યુગાન્તરે ।
ગૃહાશ્રમોઽપિ શૂદ્રસ્ય બ્રાહ્મણાનુગતસ્ય વૈ ॥ ૪॥
વ્રાત્યાપધ્વંસજાઃ સર્વે તે ભવન્તિ નિરાશ્રમાઃ ।
તેષાં સામાન્ય એવાસ્તિ ધર્મો માન્યસ્તુ વૈદિકૈઃ  ॥ ૫॥
બ્રહ્મક્ષત્રવિશાં વક્ષ્યે મૌઞ્જી લુપ્યતિ ચેદ્યદિ ।
તદૈષાં વ્રાત્યતા પ્રોક્તા યોનિભેદાચ્ચ સઙ્કરઃ ॥ ૬॥
શ્રૂયતે સંસ્કૃતિર્યેષાં પૂર્વેષામપિ કુત્રચિત્ ।
તેષાન્તુ વૈદિકી કાર્યા પ્રાયશ્ચિત્તૈઃ સ્વસંસ્કૃતિઃ ॥ ૭॥
ન માતૃપિતૃભાર્યાદિકુલે યેષાં તુ સંસ્કૃતિઃ ।
વિપ્રસ્યાનુગ્રહાત્ પૂર્વા સઙ્કરે તુ ન સેષ્યતે ॥ ૮॥
દ્વાદશાબ્દવ્રતં વિપ્રૈર્દેયં કૃચ્છ્રપુરઃસરમ્   ।
અશક્તૈશ્ચ ફલાહારૈસ્તીર્થસ્નાનૈશ્ચ તન્મતમ્ ॥ ૯॥
વિપ્રસ્ય બ્રહ્મગાયત્રી ક્ષત્રિયસ્ય વિવસ્વતઃ ।
વૈષ્ણવી વ વિશઃ પ્રોક્તા રૌદ્રી સઙ્કરજન્મનામ્ ॥ ૧૦॥

અથવા સર્વવર્ણાનાં વિચ્યુતાનાં સ્વધર્મતઃ ।
શ્રીપતેરેવ સન્મન્ત્રં પરિત્રાણાય દૃશ્યતે ॥ ૧૧॥
સ્વાશ્રમાચારયુગ્વાપિ અથવાપિ નિરાશ્રમઃ ।
શ્રીમુકુન્દં  પ્રપન્નો યો મુચ્યતે વિશ્વતો ભયાત્ ॥ ૧૨॥
આશ્રમા વૈષ્ણવબ્રાહ્મહરાશ્રમા ઇતિ ત્રયઃ ।
તત્તલ્લિઙ્ગાનિ  સેવેત તત્તદારાધને જનઃ ॥ ૧૩॥
તત્રાશ્રમં સદા રમ્યં સાત્ત્વિકં વૈષ્ણવાભિધમ્ ।
યત્ર વૈદિકધર્મેણ વૈષ્ણવો ધર્મ ઇષ્યતે ॥ ૧૪॥
દૃષ્ટ્વા ભાગવતં વિપ્રં સર્વદોષવિવર્જિતમ્   ।
પરિચાય્ય ગુરું કુર્યાદુપદેશં તતો ભજેત્ ॥ ૧૫॥
પ્રાયશ્ચિત્તૈર્વ્રતૈઃ સ્નાતઃ સ્વસ્તિવાચનપૂર્વકમ્ ।
ગર્ભાધાનાદિસંસ્કારાનાચાર્યેણૈવ કારયેત્ ॥ ૧૬॥
નારાયણૈર્વાસુદેવૈર્નારસિંહૈઃ   પરૈરપિ ।
જુહુયાલ્લક્ષસઙ્ખ્યાકૈસ્તતો ગ્રાહ્યં મનૂત્તમમ્ ॥ ૧૭॥
અથ ભૂમિપતેર્વક્ષ્યે વિધાનં જગતાં મુદે ।
ગોપાલારાધને યોગ્યં યોગ્યં લોકસ્ય પાલને ॥ ૧૮॥
શુભે કાલે શુભે દેશે કૃત્વા  ભૂમિપરિગ્રહમ્ ।
મણ્ડપં તત્ર કુર્વીત કુણ્ડાનિ ચ યથાવિધિ ॥ ૧૯॥
ચતુઃશાલં તતઃ કાર્યં પ્રાકારોપવનાશ્રિતમ્ ।
પ્રાગ્વંશં પીતપટ્ટેન શ્રીદામ્નાપિ પ્રશોભયેત્ ॥ ૨૦॥
ગોવર્ધનં ક્ષેત્રપતિં  યોગમાયાં ચ દ્વારપામ્ ।
મધ્યે વેદ્યાન્તુ ગોપાલં દિગ્વ્યૂહે વ્યૂહપાન્ યજેત્ ॥ ૨૧॥
બાહ્યશાલેષુ ગણપં ગ્રહાન્માતૃપુરઃસરાન્ ।
આઘારાન્તં સ્વગૃહ્યોક્તમાચાર્યઃ સ્વયમાચરેત્ ॥ ૨૨॥
તતોઽસૌ ગુરવે ગત્વા સાષ્ટાઙ્ગં  પ્રણિપત્ય ચ ।
સમાનયેન્મહાયાનૈરાચાર્યં પૂજયેદથ ॥ ૨૩॥
બ્રહ્મણા પ્રેષિતં શિષ્યમાચાર્યો મન્ત્રસમ્ભૃતૈઃ ।
દીક્ષોક્તવર્ત્મના શુદ્ધં સ્નાપયેત્ ષોડશદ્વિજૈઃ ॥ ૨૪॥

તતઃ શ્રીમૂલગાયત્ર્યા હુત્વા  દશશતં પુનઃ ।
ભૂષિતઃ પીતવાસઃસ્રગ્ મણ્ડિતો વાદ્યઘોષતઃ ॥ ૨૫॥
આદિશેદથ ગાયત્રીં  ગુરુઃ સમ્પ્રોક્તવર્ત્મના ।
વિત્તાર્દ્ધમર્પયેચ્છક્ત્યા તોષયેચ્ચ હરિં  ગુરુમ્ ॥ ૨૬॥
દેવર્ષિચ્છન્દસંયુક્તાં   ષડઙ્ગધ્યાનસમ્મતામ્  ।
ધ્યાયન્ ભગવતો રૂપં ગુરુશ્ચોપદિશેત્ત્રિશઃ ॥ ૨૭॥
શ્રીપતેરસ્ય ગાયત્ર્યા દેવતા પુરુષોત્તમઃ ।
હુતાશનો મુનિસ્તસ્યાશ્છન્દો ગાયત્ર્યમિષ્યતે ॥ ૨૮॥
હરિભક્તિપ્રસિદ્ધ્યર્થં વિનિયોગઃ પ્રકીર્ત્તિતઃ   ।
શ્રીગોવિન્દાયેતિ હૃદિ લલાટે વિદ્મહે ઇતિ ॥ ૨૯॥
શિખાયાં વાસુદેવાય કવચં ધીમહીતિ ચ ।
તન્નઃ કૃષ્ણ ઇતિ સ્વક્ષ્ણોરસ્ત્રે વાપિ પ્રચોદયાત્ ॥ ૩૦॥
આવિર્ભૂય પ્રભામયે સ્વવપુષે ભક્તાનુકમ્પારસૈ-

ર્જીવાંશ્ચેતયતે  ધિયા નિજકૃતેઃ સમ્પાદયન્ યઃ ફલમ્ ।
તસ્યાનન્દનિધેઃ સ્વરૂપમમલં સ્યાદ્ગોચરં નઃ સદા

યેનાસ્માકમપીદૃશે ભગવતો રૂપે ભવેચ્છેમુષી ॥ ૩૧॥
ઇતિ લબ્ધ્વા ગુરોર્મન્ત્રં વૈષ્ણવીં  ધારયેત્સ્રજમ્ ।
સમાપ્ય હોમશેષઞ્ચ પૂજાશેષં યથોદિતમ્ ॥ ૩૨॥
ગુરું સમ્માનયેદ્ભક્ત્યા દાસ્યમાજન્મમાચરેત્ ।
ગ્રામધામધરાવૃત્તિઃ પ્રાસાદારામમર્પયેત્ ॥ ૩૩॥
મોચયેન્નિગડગ્રસ્તાન્ રાજભ્યો દાસ્યતો ઋણાત્ ।
અથ સમ્પ્રેષયેદ્યાનૈર્મહોત્સવપુરઃસરમ્ ॥ ૩૪॥
દારાગારસુતાદીનિ સર્વં તસ્મૈ નિવેદયેત્ ।
તતો ભગવતઃ કુર્યાદુત્સવં વૈષ્ણવૈર્જનૈઃ ॥ ૩૫॥
સપ્તાહં તત્ર નિવસેત્સત્રં ભોજ્યં પ્રવર્ત્તયેત્ ।
મહોપચારવિધિના વૃન્દાપત્રૈઃ સિતાસિતૈઃ ॥ ૩૬॥
સહસ્રનામમન્ત્રૈશ્ચ પૂજયેત્પ્રત્યહં વ્રતી ।

તતઃ સમાપ્ય તત્સર્વમાચાર્ય્યં પરિતોષયેત્ ॥ ૩૭॥
ગ્રામં ગજહયં ગેહં ગાવો વૃત્તિઞ્ચ સન્તતામ્ ।
દાસીદાસધનં પૂર્ણં રાજચિહ્નાનિ યાન્યપિ ॥ ૩૮॥
એતૈઃ પૂજોપકરણૈઃ પ્રપૂજ્યાચાર્યમીશ્વરમ્ ।
બ્રાહ્મણાન્ તોષયેદ્ભક્ત્યા ધનધાન્યૈરથાપરાન્ ॥ ૩૯॥
ભૂષણૈરપિ વાસોભિઃ સપત્નીકાન્સમર્ચયેત્ ।
માનયેદ્વિદુષો વિપ્રાન્ તાપસાન્ કુલજાનપિ ॥ ૪૦॥
કન્યા વિવાહયેત્તેષામૃણાનિ પરિમોચયેત્ ।
સભ્યેભ્યશ્ચ ગૃહિભ્યશ્ચ નયં દદ્યાન્મતિં  તથા ॥ ૪૧॥
દીનાન્ધબધિરાદિભ્યશ્ચાન્નં વાસો યથાયથમ્ ।
પ્રજાભ્યઃ કરમોક્ષં ચ કુર્યાત્કિઞ્ચિદ્યથારૂચિ ॥ ૪૨॥
ગવાં નિરોધં ભારઞ્ચ વાહાનાં સુખયેજ્જગત્ ।
સર્વાન્ સુખેન સમ્પન્નાન્ વીક્ષ્ય વિપ્રાંશ્ચ ભોજયેત્ ॥ ૪૩॥
ગવાં ચ યવસં દદ્યાદ્ બાલાન્સમ્ભોજયેત્સ્ત્રિયઃ ।
તતઃ સામ્રાજ્યસલ્લક્ષ્મ્યા ભૂષિતોઽમાત્યભૃત્યકાન્ ॥ ૪૪॥
સ્વસેનામપિ સન્તોષ્ય આયાન્નિજગૃહં નૃપઃ ।
તત્ર પૂર્વસ્થિતાન્ દેવાન્ ગુરું તોષ્ય મુદાન્વિતમ્ ॥ ૪૫॥
સ્વૈઃ સર્વૈઃ સહ ભુઞ્જીત બ્રહ્મચર્યં તતસ્ત્યજેત્ ।
તતશ્ચ પ્રત્યહં યન્ત્રે મૂર્તૌ દેવં પ્રપૂજયેત્ ॥ ૪૬॥
યથાલબ્ધોપચારૈશ્ચ યથાસમયસમ્પદા ।
એવં કૃત્વા  મહીપાલઃ પ્રજાધર્મપરાયણઃ ॥ ૪૭॥
ગોપયેદ્ધર્મશાસ્ત્રેણ હરિં  તદ્રાષ્ટ્રમર્પયેત્ ।
હિંસાં   નિવર્ત્તયેદ્ રાષ્ટ્રાન્મદ્યદ્યૂતચ્છલાદિકમ્  ॥ ૪૮॥
મદ્યમાંસભુજો લોકાન્ પાષણ્ડપતિતાંસ્ત્યજેત્ ।
એવં કુર્વન્મહીપાલઃ જાયતે વાસવોપમઃ ॥ ૪૯॥
પુત્રવિત્તાદિસમ્પન્નો હ્યનુલ્લઙ્ઘિતશાસનઃ  ।
નિરાતઙ્કી દીર્ઘજીવી મહિલાવલ્લભો યુવા ॥ ૫૦॥

પરત્ર વાસુદેવસ્ય સારૂપ્યમપિ ગચ્છતિ ।
સ્વચ્છન્દચારી લોકેઽસ્મિન્ સદૈવ હરિવલ્લભઃ ॥ ૫૧॥
ઇત્યેવં નૃપતેઃ પ્રોક્તોઽપ્યન્યેષાં સ્વાનુરૂપતઃ ।
તદાચારઃ પુરા પ્રોક્તો વ્રાત્યધર્મવિનિર્ણયઃ ॥ ૫૨॥
ભવેદચ્યુતગોત્રો વા બ્રહ્મચર્યં સમાશ્રયેત્ ।
પૌરાણમાચમં કુર્યાન્મૂલબીજૈશ્ચ સંહૃતિઃ ॥ ૫૩॥
માર્જનં સ્નાનમન્ત્રૈશ્ચ ગાયત્ર્યાર્ઘ્યં જપં તથા ।
ઉપસ્થાય હરિં  સૂર્યં ગુરુમગ્નિં  સમર્ચયેત્ ॥ ૫૪॥
હરિં  સમ્પૂજયેન્નિત્યં તચ્ચિહ્નૈઃ  સમલઙ્કૃતઃ ।
ભિક્ષાશનો વિરક્તો વા એવં વર્ત્તેત વા વની ॥ ૫૫॥
વનમેવાશ્રયેદ્ધીમાન્તપી હરિપરાયણઃ ।
ભજેદ્યતી વા શ્રીનાથં ભજંસ્તીર્થાનિ  સઞ્ચરન્ ॥ ૫૬॥
વદન્ ભાગવતં શાસ્ત્રં વિજિતાત્મા ત્રિદણ્ડભૃત્ ।
કુર્યાદ્ભક્તિં  હરે રમ્યાં તેન સિદ્ધ્યતિ સત્વરમ્ ॥ ૫૭॥
અથ દીનતરસ્યાપિ ઉપાયં વો વદામિ ભોઃ ।
સ્નાતઃ શુદ્ધઃ શુદ્ધિમન્તં સોપાયનકરો ગુરુમ્ ॥ ૫૮॥
વિજ્ઞાપયેત્ શ્રીભગવન્ દીનોદ્ધારપરાયણ ।
નિઃસાધનં કુકૃતિનં  મગ્નં સંસારવારિધૌ ॥ ૫૯॥
પ્રપન્નં શ્રીમતઃ પાદપદ્મયોઃ કૃપયા ગુરૌ ।
સમુદ્ધર મહાક્લેશાન્મુક્તિમાર્ગં પ્રદર્શય ॥ ૬૦
તવાસ્મિ કરુણાપૂર્ણ ઇત્યુક્તોઽસૌ વદેદમુમ્ ।
હરિરેવ જગત્સર્વં હરિણા નિર્મિતં   જગત્ ॥ ૬૧॥
ન હરેઃ પરમં ચાન્યદ્વસ્તુભૂતં સનાતનમ્ ।
હરેઃ સિસૃક્ષયા રન્તું જગજ્જાતં તતો ભવાન્ ॥ ૬૨॥
યસ્યાંશઃ તસ્ય શરણં ગૃહાણ જગદીશિતુઃ ।
ભજસ્વ ભક્તિસંયુક્તસ્તતઃ સિધ્યસિ સત્વરમ્ ॥ ૬૩॥
ઇત્યુક્ત્વાથ મહામન્ત્રં દદ્યાદષ્ટાક્ષરં હરેઃ ।
શ્રીમન્નારાયણસ્યૈવ પ્રપન્નશરણં જનઃ ॥ ૬૪॥

શ‍ૃણ્વન્ ગૃણન્ ગુણાન્ વિષ્ણોઃ પરિમુચ્યતિ સંવૃતેઃ ।
નાનાજન્મકૃતૈઃ પુણ્યૈઃ સાત્ત્વિકાનાં હરૌ ભવેત્ ॥ ૬૫॥
ભક્તિસ્તદ્વાસનાબીજમહામન્ત્રે મહોદયે ।
ઇમં પ્રાપ્ય મહામન્ત્રં પ્રાપ્તવ્યં ન પરં ભવેત્ ॥ ૬૬॥
પીત્વાઽમૃતં યથા લોકે પેયં શિષ્યતિ નાપરમ્ ।
એતચ્છ્રવણમાત્રેણ  સાક્ષાન્નારાયણો ભવેત્ ।
બહુનોક્તેન કિમિહ ઇદં ગુપ્તં સુરેષ્વપિ ॥ ૬૭॥
ઇતિ શ્રીશાણ્ડિલ્યસંહિતાયાં પઞ્ચમે ભક્તિખણ્ડે

એકોનવિંશોઽધ્યાયે   ગાયત્ર્યુપદેશઃ સમ્પૂર્ણઃ ।

